
dipikirken. Tetapi koetika akoe menanja, ia tida maoe terangken soeal apa jang mengganggoe kasenangannja, hanja membilang sadja, itoe hal ada terlaloe besar, penting dan soeker aken di pikir oleh saorang prampoean. Tambah hari kakandakoe semingkin lesoe, sering doedoek bengong sendirian, hingga tida senang tidoer, loepa dahar, dan selaloe djaoeken diri dari segala kaplesiran. Maka itoe akoe sekarang kapingin taoe, koetika pergi djalan pasiar, ada terdjadi apatah jang menarik perhatiannja Poetra makota ? Soeal apakah jang mendjadi sebab dari timboelnja itoe kamoeroengan ? Tjobalah bilang, Tjanna jang baek !

Tjanna (menjembah) : — Toeankoe poetri, ini samoea patik soedah mengarti. Patik poeji telah meliat terdjadinja itoe perobahan dalem sikepnja doeli Poetra-makota. Patik sendiri bener-bener merasaken terlampau heran dan tida habis mengarti, bagimana Poetra-makota bisa tergontjang hati, dan linjap kasenangan dan katentremannja, tjoemah lantaran dapet saksiken beberapa matjem pemandangan jang soedah loemrah tertampak di mana-mana dalem ini negri dan disagenep doenia.

Yashodhara (tjondongken badan) ; —Tetapi pemandangan apalah itoe, Tjanna?

Tjanna : — Biarlah doeli toeankoe Poetri soeka menaro kasabaran aken dengerin patik bertoetoer dari bermoelah. Pertama kalih patik menganter Poetra-makota bertamasja ka segenep kota dengen naek saboeah kreta karadja'an jang diriasken indah, dengen rahajat berdiri di tepi djalanan saling berdjoebelan aken oendjoek hormatnja. Poetra-makota kaliatan merasa girang sekalih meliat ini penjamboetan jang menoendjoekken katjinta'annja rahajat jang sanget bergoembirah bisa memandang wadjahnja marika

